
Resensies 

Vorster, J.M. 2004. Ethical perspectives on human rights. 
Potchefstroom: Potchefstroom Theological Publications.  

291 p. Prys: R195,00. ISBN: 0-620-32363-9. 

Resensent: M.C. Roos 
Fakulteit Regte, Potchefstroomkampus,  
Noordwes-Universiteit 

Die outeur se doel met hierdie werk is om by te dra tot die huidige 
diskoers oor die etiek van menseregte en hy benader die 
aangeleentheid duidelik uit die oogpunt van ŉ Christen-reforma-
toriese wetenskaplike. Die verskynsel en ontwikkeling van 
menseregte word ondersoek nie slegs uit regs-, teologiese, politiese 
of filosofiese hoek nie, maar die waardes onderliggend aan 
menseregte en die formalisering daarvan in ŉ afdwingbare regs-
dokument word ondersoek. Die onderwerpe wat in die onderskeie 
hoofstukke aangeroer word, is uiters aktueel.  

Die eerste hoofstuk word gewy aan die ontstaan van ŉ menseregte-
etiek. Die ontwikkeling en strukture van die Verenigde Nasies, die 
ontstaan en inhoud van die Universele Verklaring van Regte van die 
Mens, die verdrae wat daaruit voortgespruit het, asook die reaksie 
van die hoofstroomkerke daarop word bespreek. Die outeur wys 
daarop dat die Verklaring ŉ paradigmaskuif in die moderne 
Christendom se siening van die kerk se sosiale en missiologiese rol 
teweeg gebring het (p. 22-23). Die Wêreldraad van Kerke 
vereenselwig met hierdie verklaring, is toenemend aktief in die 
identifisering van menseregtevergrype en het inderwaarheid ŉ 
“sosiale gewete” ontwikkel (p. 17). Hierdie neiging blyk ook uit die 
Rooms-Katolieke Kerk (p. 18-21), die Lutherse Wêreldfederasie 
(p. 21-22) en die reformatoriese tradisie (p. 22) se vereenselwiging 
met en benadering tot die konsep menseregte. Hierdie ontwikkeling 
beïnvloed die openbare moraliteit en kultuur-aspekte, soos 
individualisme teenoor kollektivisme, sosio-ekonomiese regte en die 
regte van toekomstige geslagte en dit verdien verdere oorweging 
vanuit ŉ Christelik-etiese perspektief (p. 23).  



Resensies/Reviews  

Die tweede hoofstuk handel oor Calvyn en menseregte. Die outeur 
wys op die meningsverskille rondom die vraag of Calvyn enigsins 
demokrasie of menseregte voorgestaan het (p. 25-27) en bespreek 
die teologiese konteks waarbinne Calvyn se standpunt rakende die 
rol van wêreldse owerhede en individue se regte en verpligtinge 
geformuleer is (p. 27-41). Sy vertrekpunt was dat God soewerein is, 
dat dit God se wil is dat mense se regte beskerm word en dat God 
heers oor die kerk en staat (p. 29, 42). Calvyn se standpunt dat 
staatsgesag beperkbaar is en dat ondergeskiktes wel sekere regte 
kan afdwing teen die staat, bied ŉ platvorm aan reformatoriese 
teoloë om ŉ menseregte-etos te vestig in die hedendaagse 
samelewing, maar Calvyn kan nie ongekwalifiseerd as die vader van 
moderne menseregte beskou word nie (p. 41).  

Hoofstuk drie ondersoek die verhouding tussen die gereformeerde 
tradisie en die fenomeen van menseregte. Die uitgangspunte van 
De Groot (p. 43-44), John Locke (p. 44-46), die reaksie van 
gereformeerdes op die konsep gedurende die agttiende eeu (p. 47-
50), negentiende eeu (p. 50-57) en twintigste eeu (p. 57-65) word 
ondersoek. ŉ Verskeidenheid teoretiese raamwerke kenmerk 
reformatoriese teoloë se uiteenlopende benaderings tot menseregte 
en daar is ŉ behoefte aan die ontwikkeling van ŉ Christelike teorie 
van menseregte wat in die moderne samelewing kan geld (p. 65). 
Hierdie hoofstuk skep die basis vir ŉ bespreking van die onderwerpe 
wat die outeur ag as aspekte wat verdere oorweging regverdig. Die 
hoofstukke wat volg, handel oor die volgende: 

• die konsep lewe as ŉ etiese beginsel in die menseregte-debat; 

• ŉ Christelike menseregteteorie; 

• menseregte en morele konflik; 

• die reg op lewe; 

• rassisme, xenofobie en menseregte; 

• minderheidsregte; 

• geslag, geloof en menseregte; 

• die staat, geloof en geloofsvryheid; 

• MIV/VIGS en menseregte; 

• omgewingsuitwissing, die integriteit van die skepping en die regte 
van die volgende geslag; en 

• waarheid, versoening, transformasie en menseregte. 

Die verskillende hoofstukke word gekenmerk deur ŉ omvattende 
uiteensetting van die ontwikkeling en inhoud van verskillende 
perspektiewe op probleemkwessies. Die outeur se gevolgtrekkings 
(p. 289-291) is gebaseer op hierdie besprekings.  

In moderne grondwetlike demokrasieë is handveste wat menseregte 
beskerm en religieuse tekste die belangrikste bepalers van 
openbare moraliteit. Handveste vorm inderwaarheid nuwe 
waardesisteme en die rol van Christelike etici is om ŉ kritiese 
Christelike bydrae in die ontwikkeling van hierdie waardesisteme te 
lewer. Die reformatoriese beweging behoort betrokke te wees in die 
bevordering van ŉ menseregte-kultuur en konstitusionele demo-
krasieë, aangesien die beginsels versoenbaar is met die basiese 
uitgangspunte wat deur die tradisie aanvaar word. Die moraliteit van 
menseregte behoort benader te word met die Skrif as riglyn, maar ŉ 
wye kontekstuele benadering tot Skrifuitleg moet gevolg word. 
Morele konflikte by die toepassing van menseregte vereis die 
ontwikkeling van konsekwente Christelik-etiese direktiewe tot 
probleemkwessies. Daar word welbegronde Christelik-etiese be-
naderings tot die reg op lewe, rasse-diskriminasie, geslags-
gelykheid, regte van minderhede, geloofsvryheid, MIV/VIGS, 
omgewingsvernietiging en die WVK-proses in Suid-Afrika voor-
gestel.  

Ethical perspectives on human rights sal definitief ŉ aanwins wees 
op die rak van enige student of dosent in die etiek, teologie, regte of 
politiek. Dit bied ook waardevolle insigte aan enige persoon wat 
belangstel om meer te weet van fundamentele menseregte, die 
“waarom” daaragter, die “waarheen” daarvan en die plek van 
menseregte binne die reformatoriese teologie. Die outeur slaag 
daarin om die titel gestand te doen, deur etiese perspektiewe op 
aktuele vraagstukke rakende menseregte te bied en knelpunte te 
identifiseer wat waarskynlik gedurende die volgende dekade 
toenemend internasionaal aandag sal geniet.  

Fokusresensies 

 

Janse van Rensburg, Fika & Coetzee, Peet, reds. et al. 2005. 
God vergeet jou nooit! 91 oordenkings vir hoop en uitsig. 

Vereeniging: Christelike Uitgewersmaatskappy. 199 p. Prys: R69,95. 
ISBN: 1-77000-199-9. 

Resensent: S.F. Kruger 
Gereformeerde Kerk Middelburg-Noord 

Hierdie boek fokus op die gelowige wat nader aan die einde van sy 
aardse lewe staan. Die probleme wat oudword meebring word met 
groot begrip in gedagte gehou. Die temakeuses het as oogmerk om 
in die ouderdom die krag en troos van die Woord konkreet te laat 
deurkom. Die outeurs slaag treffend in die bereiking van hierdie 
oogmerk. 

God vergeet jou nooit! is ’n boek wat uit 91 oordenkings bestaan. 
Die aanleiding tot hierdie publikasie is die 25-jarige ampsjubileum 
van ’n twaalftal bedienaars van die Woord wat in 1978 afgestudeer 
het aan die Teologiese Skool Potchefstroom. Nie al twaalf is steeds 
in die bediening nie. Van hulle het tien elkeen ’n bydrae gelewer in 
die vorm van ’n aantal oordenkings. 

Die tema sluit aan by die titel, en is te vind in Psalm 71:9 “Moet my 
tog nie verwerp noudat ek oud geword het nie, moet my tog nie 
alleen laat noudat my kragte ingegee het nie.” Hierdie aangehaalde 
woorde bevat 91 letters; elke letter is ook die eerste letter van die 
onderskeie geformuleerde temas van die 91 oordenkings; ’n baie 
interessante manier om hierdie gebed in Psalm 71:9 te beklemtoon 
(tog vind ’n mens dat enkele temaformulerings, om hierby in te pas, 
geforseerd voorkom). 

Elke tema word vanuit ’n gepaste Skrifgedeelte behandel. Die styl is 
meerendeels induktief, wat ook aanpas by die algemene oogmerk. 

In die oordenkings val die klem op die troosvolle en ondersteunende 
nabyheid van die Vader, die (voort)werking van God in ’n gelowige 
se lewe, selfs in die ouderdom, die gevaar van naam-Christene en 
’n gepaardgaande oproep om jou verhouding met God met 
diepgang en opregtheid daagliks te beleef. Die temaseleksie is dus 

só gedoen dat dit hoofsaaklik vertroostend en versterkend is, maar 
korrektiewe en direktiewe temas is ook bygebring. Dit bring ’n mooi 
balans en behoort ’n leser aan te spoor tot ’n verantwoordelike en 
dienende lewe – selfs tot aan die einde. 

Elke skrywer het tussen vyf en agtien oordenking bygedra. 
Aangesien daar tien skrywers is, is ’n mens die wisselende gehalte 
van die aanbiedings en die verskeidenheid style te wagte. Die 
oordenkings is nie lank nie (gemiddeld 260 woorde). Dit bring mee 
dat die leser nie diepgaande ontleding en volledige behandeling van 
’n Skrifgedeelte (of teksvers) kan verwag nie. Nietemin getuig die 
oordenkings van goeie teologie. 

Die medewerkers is die volgende: Ben Cloete, Peet Coetzee, Fika 
J. van Rensburg, Lourens Kruger, Gerrie Labuschagne, Callie 
Opperman, Garrie Schutte, Eddie Tiemensma, Roelf Vorster en 
Klaas Wyma. 

Hierdie publikasie is ’n ideale geskenk. Die formele versorging, 
voorbladontwerp en bindwerk is van hoogstaande gehalte. Met groot 
vrymoedigheid word hierdie boek aanbeveel. 

 

Van der Spuy, D., red. 2006. 12 Sleutels tot geestelike groei:  
36 Bybelstudies vir kleingoepe en persoonlike studie.  

Vereeniging: Christelike Uitgewersmaatskappy. 300 p.  
Prys: R99,95. ISBN: 1-77000-221-9. 

Resensent: G.A. Lotter 
Fakulteit Teologie, Potchefstroomkampus, 
Noordwes-Universiteit 

Hierdie boek bestaan uit twaalf afdelings wat elkeen ’n faset van 
geestelike groei hanteer. Elke afdeling begin met die letter G elke 
deelnemende outeur skryf oor drie van die twaalf temas. Die twaalf 
sleutels handel oor: geloofsekerheid, groei, gehoorsaamheid, 
groepe, gawes, getuig, genade, gebed, gaan, gee, genesing en 
gesin. Dit is ’n baie slim en omvattende metode om eintlik die totale 
werk van die kerk uit te spel en die boek kan goedskiks gebruik 
word as ’n “gemeentehandleiding vir geestelike groei”.  

Die outeurs is almal betrokke by die Moreletapark NG Kerk in 
Pretoria, naamlik Dirkie van der Spuy, Stephan Joubert, Bennie 
Mostert en Johan Smith – almal mense wat op een of ander manier 
ook wyer bekend is deur hulle skryfwerk en optredes. Die 
Moreletapark NG Kerk is ’n bekende gemeente wat baie vernuwend 
te werk gaan in haar bediening en wat ook fenomenale groei beleef. 
Dit is duidelik dat die outeurs elkeen ’n meester is en ervaring het 
oor die onderwerp waaroor hy skryf.  

Stefan Joubert se bydrae getuig van besondere belesenheid, 
ervaring van navorsing oor kerke wêreldwyd. Hy toon ook insigte oor 
hoe die getuienistaak gedoen moet word. Hy oortuig ’n mens dat 
kerke moet aanpas om steeds die evangelie uit te dra in die snel-
veranderende tye, sonder dat die essensie van die evangelie 
verswak moet word.  

Johan Smith gebruik op sy beurt besondere treffende beelde en 
voorbeelde. Dit is duidelik dat hy met gesinne en die jeug werk en sy 
passie daarvoor blyk uit dit wat hy in sy bydraes skryf.  

Dirkie van der Spuy se omvattende behandeling van kleingroepe is 
puik en dit is duidelik dat hy een van die kenners in Suid-Afrika is 
oor dié onderwerp en hoe dit kerkgroei bevorder.  

Bennie Mostert se bydrae oor gebed is iets wat elke gelowige 
behoort te lees en oor na te dink. Hy wys onder andere op die 
positiewe beloftes in die Skrif, sestien redes waarom gebede nie 
verhoor word nie en dui ook tien hindernisse aan by gebed. 
Bowendien maak hy ryklik van toepaslike Bybelse voorbeelde 
gebruik en stel ook ’n praktiese metode voor vir stiltetyd en die 
byhou van ’n geestelike joernaal.  

In die geheel bied 12 sleutels tot geestelike groei ’n verryking tot die 
literatuur wat handel oor geestelike groei en spiritualiteit (al word dit 
nie so genoem nie). Dis duidelik dat hierdie werk in sekere opsigte 
die neerslag is van twintig jaar se bedieningsbenadering in 
genoemde gemeente. Die boek kan saam met persoonlike 
Bybelstudie gelees word of as ’n Bybelstudie op sigself. In klein-
groepe, sal dit waarskynlik meer trefkrag hê, want die verryking en 
deelname van ander kleingroeplede sal die materiaal meer toepaslik 
maak.  

Daar is verder ook ’n CD ingesluit by die boek, wat ’n mens éérs 
moet luister, omdat dit ’n soort opsomming is van wat in die boek 
behandel gaan word. Dit maak die boek uiteraard meer persoonlik, 

omdat ’n mens die betrokke outeur se stem self hoor asook wat in 
die betrokke bydraes behandel gaan word.  

Die boek lees maklik en daar is groot spasies sodat daar na elke 
verduidelikende gedeelte plek is vir die invul van persoonlike 
refleksie of jou eie verstaan van die saak wat bespreek word, of ’n 
weergawe van die teks. (Hierdie konsep is vroeër deur Bybelkor 
gevolg in hulle kursusse, maar dit het in onbruik verval, terwyl dit 
eintlik baie nuttig is om interaktief te werk met die materiaal 
waarmee ’n mens besig is – dit verplig jou om jou eie reaksie, 
standpunt en nadenke oor die bespreekte gedeelte dadelik weer te 
gee.) 

Een aspek in die boek is egter te bevraagteken: is dit dogmaties 
geldig dat  “as ek Jesus Christus aangeneem het, ek die reg gekry 
het om ’n kind van God genoem te word”? (p. 19). ’n Soortgelyke 
uitspraak word op p. 118 gemaak. ’n Mens vertrou dat die skrywer 
dit nie alleenstaande so bedoel het nie en waarskynlik die groter 
konteks van God wat die mens sy kind maak, veronderstel het.  

Terwyl ek die boek deurgelees het, het die gedagte by my opgekom 
dat ons dit moet gebruik as handleiding in ons eie kleingroep, so 
omvattend is dit oor alles wat die geloofslewe raak.  

Dit was ’n vreugde en self ook ’n verryking om die boek deur te 
werk. Wat my betref kan dit as ’n  “standaard handleiding” dien vir 
kleingroepe in hulle geestelike groei, asook vir individue. ’n 
Wonderlike geskenk vir enigeen wat erns wil maak met sy/haar 
geloofslewe!  

 

Moore, Beth. 2005. Gló God. Wellington: Lux Verbi.BM.  
(Bybelkor: K103/1). 231 p. Prys: R89,95. ISBN: 0 86487 453 7. 

Resensent: Sarah Jane Wessels 
   NG Kerk, Randfontein-Noord 

Wanneer jy Bybelkor se boek Gló God in jou hande neem kan jy 
seker wees van ’n openbarende reis wat, soos sy haar eie ervaring 
by die skryf van die boek verwoord, “’n opwindende avontuur – ’n 
ontploffing – in jou binneste sal meebring”. Die leser sal Gló God nie 
kan neersit voordat hy/sy dit deurgelees het nie.  

Alles aan hierdie sagtebandboek is ’n ervaring wat nie maklik 
vergeet sal word nie. Dit is deur Robert Meas voorsien van ’n 
aangrypende stofomslag wat terugvou om as handige boekmerke 
gebruik te kan word. Om dus net die boek in jou hand te neem, is 
alreeds ’n aangename en uitnodigende ervaring wat jou dring om 
verder ondersoek in te stel. 

Die vertaling is kraakvars, raak en beskrywend. Die knap 
aanwending van taal bring mee dat die boek pakkend is en maklik 
lees. ’n Voorbeeld van die prikkelende taalgebruik is die begrip van 
die ATD (aktiewe-teenwoordige-deelwoord) – geloof. Dit beteken dat 
die Christen, nadat hy/sy aanvanklik begin glo het, aktief aanhou 
glo.  

Ter inleiding trek Moore ’n parallel tussen die beloofde land van die 
Ou Testament en die Nuwe Testament, soos die Hebreërbrief 
daarop aandring. Parallelle wat sy noem is die volgende:  

• In die Ou Testament is die beloofde land ’n plek van seën, in 
parallel met die Nuwe Testament se goddelike seën.  

• In die Ou Testament is die beloofde land ’n woonplek, in parallel 
met die Nuwe Testament wat ook ’n woonplek beloof, volgens 
Johannes 15. 

• In die Ou Testament is die beloofde land ’n plek van groot oes, in 
parallel met die gedagte van oes in die Nuwe Testament.  

As gelowiges wil hê dat hulle geloof ’n impak op die nageslag moet 
hê, moet hulle prakties en duidelik bewys dat hulle geloof in hulle 
daaglikse lewens ’n lewensveranderende verskil maak.  

Die groot vraag wat in die boek gevra word is Werk jou 
geloofsisteem? Moore reken elke Christen se geloofsisteem behóórt 
te werk. Baie Christene het  ’n algemene geloof, maar neem God 
nie ernstig op deur te glo wié, wát, en hóe Hy vir hulle kan wees nie. 

Hoofstukke 4-17 begin telkens met die woorde Gló God, en 
verskillende aangeleenthede waarin Christene God onomwonde kan 
glo en vertrou vir lewensbelangrike sake in hulle huidige leefwêreld, 
word behandel.  

In die geheel gesien, is die aanwending van die Bybel fris en 
vernuwend. Die direkte, oorvereenvoudigde parallelle tussen die Ou 
Testament (bv. Abraham en Moses) en die Nuwe Testament 
(bv. Hebreërs 11) kan teologiese vrae meebring. Daar bestaan ook 

die ongemak dat die basis waarop hierdie boek geskoei is, naamlik 
dat ons Christenwees suksesvol móét wees, verkeerdelik as ’n 
voorspraak vir ’n welvaartsteologie gesien kan word.  

Gló God is ’n praktiese boek wat só geskryf is, dat dit toeganklik is 
vir predikante sowel as vir elke Christen. Hierdie boek kan ook 
handig gebruik word in pastorale berading deur pastors, sowel as 
deur lekeberaders. Elke persoon wat Gló God lees, kan groei tot ’n 
meer geestelik intelligente (volwasse) Christen. Die boek behoort ’n 
plek op elke Christen se rak te kry. 

Die sentrale gedagte word treffend, pastoraal-vertroostend en 
betekenisvol weergegee. Haar uitgangspunt is: God is wie Hy sê Hy 
is; God kan doen wat Hy sê Hy kan doen; Ek is wie God sê ek is; Ek 
is tot alles deur Christus in staat en God se Woord is lewend en 
werkend in my. 

 

Du Toit, Ben. 2005. Sprakeloos oor God. Wellington: Lux Verbi.BM. 
239 p. Prys: R99,95. ISBN: 0 79630 324 X. 

Resensent: J.H. van Wyk 
Navorser: Skool vir Kerkwetenskappe, 
Potchefstroomkampus, Noordwes-Universiteit 

Ben du Toit noem in sy “Voorwoord” dat hierdie nuwe boek “nie 
regtig” ’n opvolg is op sy vorige boek God? Geloof in ’n 
postmoderne tyd (2000) nie: “dit is eerder ’n praktiese toepassing 
van die refleksie in daardie boek” (p. 14). Sy vorige boek het, 
ondanks die feit dat dit met die Andrew-Murrayprys bekroon is, 
skerp kritiek uitgelok. Ek het self in In die Skriflig (2001, 35(1):141-
146) ’n redelik kritiese resensie oor die boek geskryf en daarop 
gewys dat Du Toit – gelukkig – nie sy hoofargument konsekwent 
deurgevoer het nie – anders sou hy by die standpunte van die Nuwe 
Hervormers uitgekom het. Baie kritiek oor genoemde boek was ook 
die bevinding van vier leidinggewende teoloë van die NG Kerk, Jan 
du Rand, Stefan Joubert, Adrio König en Jan van der Watt, wat in 
Die Kerkbode van 17 Augustus 2001 verskyn het. Hulle slotsom was 
soos volg: “Ter opsomming vind ons dit moeilik om Du Toit te plaas. 
Ons meen hy skipper rond tussen modernisme en postmodernisme, 

en hou uiteindelik min van die evangelie oor, té min om dit nog die 
moeite werd te maak.” 

Die nuwe boek van Du Toit Sprakeloos oor God, adem ’n ander 
gees en vertoon ’n ander, meer vaste, spiritualiteit. Daar is ’n veel 
sterker aansluiting by die klassieke Christelike geloof met selfs ’n 
eksplisiete afwysing van die rasionalisme en relativisme van die 
Nuwe Hervormers (p. 43-44, 213); hy kies doelbewus téén die 
modernisme, met ’n sterk aanvoeling vir die benadering van die 
postmodernisme (p. 194, 201, 204); telkemale word verwys na die 
Heidelbergse Kategismus (p. 37, 51, 62, 151, 156, 167); klassieke 
leerstukke van die Christelike geloof, soos die Triniteit (p. 166, 206), 
die plaasvervangende soenoffer en kruisdood van Jesus as 
verlossing van die sonde word beaam (p. 52, 128, 134, 147, 176, 
206); so ook die opstanding van Jesus (p. 70, 84) en die ewig lewe 
(p. 37, 51, 115, 118, 128). In kort, die skrywer posisioneer hom veel 
meer as in sy eerste boek binne die klassieke Christelike geloof. Hy 
noem eksplisiet dat geen konformisme ten opsigte van die 
kernwaarhede van die Christelike geloof toelaatbaar is nie (p. 194, 
208). Hy oordeel selfs dat die groot vooruitgang in die teologiese 
wetenskap die klassieke geloof van die Christendom elke keer weer 
herbevestig (p. 65). 

Die boek bestaan uit tien hoofstukke en ’n slotgedeelte wat handel 
oor “Vir jou om oor na te dink.” Hoofstuk 1 stel die vraag: wat het 
van God geword?; Hoofstuk 2: geloof in Jesus – is dit nodig?; 
Hoofstuk 3: wat het van die Heilige Gees geword?; Hoofstuk 4: wat 
het van die kerk geword?; Hoofstuk 5: wat het van jou geword? Die 
volgende 5 hoofstukke herhaal as’t ware weer die vrae vanuit ’n 
ander gesigspunt. So vra Hoofstuk 6: waar staan jy met God?; 
Hoofstuk 7: waar staan jy met Jesus?; Hoofstuk 8: waar staan jy met 
die Heilige Gees?; Hoofstuk 9: waar staan jy met die kerk? en 
Hoofstuk 10: sal die klassieke Christelike geloof oorleef? Dit val op 
dat daar nie ’n afsonderlike hoofstuk is met die vraag: waar staan jy 
met die Bybel? nie – hoewel Skrifgebruik wel ter sprake kom (p. 66-
69, 127-130).  

Die boek bevat talle biografiese gegewens wat die lees daarvan 
verlewendig. Die outeur spreek ook waardering daarvoor uit dat in 
(en deur) die NG Kerk nie net lelike dinge gebeur het nie, maar ook 
veel goeie dinge (p. 96, 188). Hy openbaar ’n bepaalde aanvoeling 
vir ’n postmoderne benadering waarin daar ’n groter openheid is as 
in die rasionalisme van die modernisme. Hy wys telkens op die 
onbeskryflikheid en onbewysbaarheid van God, wat tog dáár is 
(p. 32, 38, 59, 104). Soos in sy vorige boek, maak hy veel gebruik 

van die energiemotief wat hy veral in verband bring met die Heilige 
Gees (p. 35, 37, 61, 78, 174, 183). Panteïsme word egter eksplisiet 
afgewys (p. 35). Myns insiens is die invloed van W.D. Jonker op 
talle plekke aanvoelbaar ten opsigte van bepaalde uitdrukkings wat 
die skrywer gebruik. 

Soos reeds genoem is hierdie boek veel minder krities as die vorige 
een. Dit beteken nie dat daar nie ook kritiese vrae gestel word nie. 
So is die verklaring van die soenoffer van Jesus as Seun aan die 
Vader (p. 50,121) problematies. Veel duideliker is myns insiens die 
verklaring daarvan teen die agtergrond van die Ou-Testamentiese 
priesterdiens – soos die brief aan die Hebreërs dit doen. Ek is ook 
nie oortuig daarvan dat ’n modernistiese  benadering deur ’n (meer) 
postmoderne benadering vervang moet word nie. Dit is waar dat in 
die postmodernisme meer ruimte kom vir die misterie van God, vir 
die beperktheid van menslike kennis en die voorlopigheid van 
menslike insigte en vir die plek van sinvolle spiritualiteit, maar dit 
bring ook die gevaar van relativisme mee waar alle waarhede ewe 
waar of vals kan wees (tereg, p. 204). En dan moet ons hierby 
verreken dat die rasionalisme van die modernisme nog nooit in 
Afrika aangekom het nie en dat ons in Suid-Afrika eerder te doen 
het met ’n gemengde situasie van premodernisme, modernisme en 
postmodernisme – soos Du Toit tereg opmerk (p. 203, 204). 

Daar is tussen die twee boeke van Du Toit ’n bepaalde kontinuïteit, 
byvoorbeeld die klem op antifundamentalisme en ’n sekere 
waardering vir bepaalde aksente wat in die postmodernisme te vind 
is, maar die diskontinuïteit is groter – dit wil sê, die keuse ten gunste 
van die klassieke verwoording van die Christelike geloof ontvang die 
oorwig. Sy eerste boek het ook ’n veel meer eksperimentele 
karakter gedra, terwyl hierdie tweede boek meer oorwoë en deurdag 
is. 

In ’n bekendstellingsbrief van die boek word tereg opgemerk dat die 
boek die emosie beskryf  wat spruit uit die ervaring van die skynbare 
afwesigheid van God, maar ook dié emosies wat voortvloei uit die 
belewing van die oorweldigende teenwoordigheid van God. 

Müller, Julian. 2006. Opstanding. Wellington: Lux Verbi.BM.  
128 p. Prys: R69,95. ISBN: 0 7963 0409 2. 

Resensent: F.W. de Wet 
Praktiese Teologie, Potchefstroomkampus, 
Noordwes-Universiteit 

In Opstanding gee Müller ’n verwoording en verantwoording van sy 
opstandingsgeloof. Die skrywe van hierdie boek staan in die konteks 
van beskuldigings wat in die loop van 2005 teen die Teologiese 
fakulteit van die Universiteit van Pretoria gemaak is. Dit is vir die 
skrywer ’n aardige ervaring om agter te kom dat sy persoonlike 
geloof in die opstanding in die openbaar gedissekteer en deur 
sommige mense geweeg en te lig bevind is. Tydens ’n radio-
gespreksprogram is hy uitdruklik met die vraag gekonfronteer of hy 
glo in die histories-fisieke opstanding van Christus. Sy antwoord op 
hierdie vraag was dat hy glo in Christus “wat op die derde dag weer 
opgestaan het.” Die outeur spreek die verwagting uit dat die 
ontvouing van sy gedagtes in hierdie boek ’n aanduiding sal gee 
waarom hy juis só geantwoord het. 

Uit die boek blyk dat Müller protesteer teen en erg bekommerd is 
oor ’n bepaalde opvatting van die opstanding, wat deur hom as ’n 
fundamentalistiese benadering getipeer word. Hy vergelyk die 
fundamentalistiese benadering tot die opstanding met die teologiese 
benadering van Job se vriende. Hulle argumenteer met krag, 
arrogante sekerheid en kalm logika. Hulle maak aanspraak op ’n 
“woord van waarheid”. Hulle verstaan die werk van God en verdedig 
dit. Hulle teologie is selfregverdigend en veroordelend. Wanneer 
mense oor die opstanding redeneer en die misteriekarakter daarvan 
word weggeskryf en weggepraat en alles word oorvereenvoudig tot 
’n enkele konsep waaraan die hele opstandingsgeloof opgehang 
word (histories-fisieke opstanding), het ons, volgens Müller, met 
dieselfde teologie te make as wat by Job se vriende gevind word. 
Die fundamentalistiese benadering tot die opstandingsgeloof is 
volgens Müller ’n poging om met bepaalde formulerings beheer uit 
te oefen  en om die eie interpretasie te verhef tot die enigste. So 
word fundamentalistiese ortodoksie ’n nuwe wettisisme.  

Wanneer Müller sy eie opstandingsgeloof verwoord, maak hy dit 
duidelik dat hy nie resepte vir geloof in die opstanding kan gee nie. 
Wat hy skryf het meer te make met probéér glo, as met glo. Hy vind 
aansluiting by die uitdrukking allerheiligste geloof in sy gedagte-
ontwikkeling. Allerheiligste geloof sê iets van die onsêbaarheid, die 
misterie en heilige andersheid van elke mens se geloof. Die 

opstanding van Christus het nie alleen historiese betekenis nie, 
maar ook metaforiese betekenis. Spreke oor die opstanding van 
Christus kan nie in dogmatiese taal vasgevang word nie, maar het 
bevryding nodig deur ook in die taal van poësie te praat. Die 
opgestane Jesus word ontdek wanneer jy toelaat dat die 
vreemdeling vir jou brood breek (soos dit met die Emmausgangers 
gebeur het). Die opgestane Christus laat Hom nie vasvang in 
menslike strukture en sisteme nie. Jesus se opstanding is in misterie 
gehul. ’n Kategorie soos fisiek of letterlik kan nie gebruik word nie. 
Müller maak ’n vergelyking tussen Lararus se opwekking en Jesus 
se opstanding. Vir Lasarus se opstanding kan die kategorie fisies en 
letterlik gebruik word. Hier is sprake van dieselfde liggaam wat 
molekuul vir molekuul uit die graf gekom het. Hy was onmiddellik 
herkenbaar en hy was onmiddellik weer onderworpe aan fisiese 
wette en kragte waaraan hy vóór die graf en dood onderworpe was. 
Maar Jesus se opstanding pas nie in hierdie kategorieë in nie. Met 
sy opstanding gebeur iets so geweldigs dat dit met misterie gehul is. 
In die Evangelies is daar net verskyningsverhale en nie 
opstandingsverhale nie. Jesus is ontwykend teenwoordig. Hy is ver 
én naby; Hy is herkenbaar én onherkenbaar; Hy verskyn op die 
mees onverwagse plekke. Vir Müller is die opstandingsgeloof ’n 
ondermyning van godsdienstige sisteme wat valse sekuriteit gee. 
God is eenvoudig nie die God van status quo nie. Iemand wat 
gegryp is deur opstandingsgeloof word nooit gesus met “regte 
geloof” nie. Iemand wat leef uit die opstanding is nooit gemaklik nie, 
maar altyd vreemd; vreemd in elke menslike stelsel wat verleer het 
om te glo in vernuwing en verleer het om te hoop. Die opstanding 
konfronteer die gelowige met die vraag: watter bewyse is daar dat 
God se begin in jou daaglikse lewe begin het?    

Hierdie verwoording en verantwoording van Müller se opstandings-
geloof sal waardevol wees vir die leser wat hom/haar wil vergewis 
hoe daar in ’n postmoderne tyd oor opstanding gedink word. Die 
gedagtes van Müller lei die leser daartoe om eerlik verantwoording 
te doen van die eie opstandingsgeloof en hom-/haarself af te vra of 
daar nie sprake is van inperkende en statiese elemente in die eie 
manier van glo nie – ’n manier van glo wat die ontplooiing van die 
eie lewe sluit vir die verrassend nuwe begin van God nie. 

Dit is egter opvallend dat Müller se kritiek op die gestolde en 
selfregverdigende formulerings  van fundamentalisme nie rekening 
hou met ander dimensies van prinsipiële denke nie. Prinsipiële 
denke loop die gevaar om te ontaard in fundamentalisme, maar in 
die suiwer vorm daarvan bied dit ’n vaste geloofsanker vir die 

gelowige om nie koersloos rond te dryf in ’n veranderende en 
troostelose wêreld nie. Die werklikheid en waarheid van Jesus se 
liggaamlike opstanding uit die dood bied ’n troosryke waarborg vir 
die eie salige opstanding. Hierdie vastigheid van die opstandings-
geloof laat die gelowige egter nooit stol in ’n selftevredenheid of 
gearriveerdheid nie, maar laat hom/haar met heilige verlange en 
lewensvernuwende geloofsafwagting uitsien na die Een wat kom om 
alles nuut te maak.  

 

Conradie, Ernst M. 2006. Lewe anderkant die dood? 
Wellington: Lux Verbi.BM.176 p. Prys: R89,99. ISBN: 0 7963 0431 9. 

Resensent: Hennie Goede 
   Skool vir Bybelwetenskappe en Bybeltale, 
   Potchefstroomkampus, Noordwes-Universiteit 

Lewe anderkant die dood? deur Ernst Conradie vorm deel van die In 
gesprek oor ...-reeks wat uitgegee is deur Lux Verbi.BM. In die 
voorwoord word die reeks beskryf as ’n poging om mense te laat 
“sáám dink en sáám praat” oor sake wat in die brandpunt van 
kerklike gesprek lê. In Lewe anderkant die dood? word die 
Christelike hoop op die opstanding uit die dood as een sodanige 
saak aan die orde gestel. In die inleiding merk Conradie tereg op dat 
dit een van die groot vrae in die lewe is: “Glo jy aan lewe anderkant 
die dood?” (p. 13). Die skrywer toon duidelik die relevansie van die 
vraag en soortgelyke vrae aan, en die implikasie wat antwoorde 
daarop vir hierdie lewe inhou. Met die intrapslag dui die skrywer die 
grondslag van hierdie unieke Christelike hoop aan, naamlik die 
opstanding van Jesus Christus. 

In Hoofstuk 1 beskryf die skrywer hoogtepunte in die ontwikkeling 
van die Christelike nadenke oor die opstanding uit die dood. 
Perspektiewe uit die Ou en Nuwe Testament, die vroeë Christelike 
kerk en die latere kerkgeskiedenis word bondig, dog bevatlik 
saamgevat. Hoofstuk 2 word gewy aan wat die skrywer die 
“tradisionele manier van praat oor lewe anderkant die dood” noem 
(p. 42). Die tradisionele siening is gegrond op ’n skeiding tussen 
liggaam en siel, met die sterflike liggaam wat vergaan, maar die 
onsterflike siel wat deur die dood heen by God bly voortbestaan. 
Liggaam en siel sal met Jesus Christus se wederkoms weer herenig 

word. Die skrywer bespreek ook kritiek teen die tradisionele siening 
vanuit die geledere van die modernisme, ateïsme, nuwer kognitiewe 
wetenskappe en die nuwe kosmologie. Die skrywer verwys ook na 
die vrae wat onbeantwoord deur die tradisionele siening gelaat 
word, byvoorbeeld die sogenaamde “tussentoestand”. Hoewel die 
skrywer tot die gevolgtrekking kom dat die tradisionele siening nie 
meer houdbaar is nie, erken hy dat die tradisionele siening daarin 
slaag om vir gelowiges wat deur die dood gekonfronteer word, troos 
te bied. 

Hoofstuk 3 handel oor ’n alternatiewe beskouing van die lewe 
anderkant die dood. Hierdie beskouing stel dit dat die Christelike 
evangelie primêr fokus op verlossing uit die gevolge van die sonde 
hier en nou, en dat die gelowige dus ook eerder op die probleme 
van die hier en die nou moet fokus as op die lewe hierna. Die vraag 
na die lewe anderkant die dood kan dus gemaklik vermy word. Die 
skrywer beoordeel hierdie beskouing krities.  

Hoofstuk 4 bied ’n oorsig oor alternatiewe beskouings van die lewe 
anderkant die dood. Al hierdie beskouings meen dat die tradisionele 
siening nie meer houdbaar is nie. Die eerste alternatief is om 
eenvoudig te stel dat daar geen subjektiewe voortbestaan ná die 
dood moontlik is nie. Nog ’n alternatiewe beskouing is dat 
subjektiewe voortbestaan nie moontlik is nie, maar objektiewe 
voortbestaan deur ’n mens se nalatenskap juis noodwendig is. Die 
skrywer verwys ook na wetenskaplike argumente vir die 
moontlikheid van onsterflikheid en standpunte wat ontleen is aan 
ander godsdienste. Conradie se kritiese bespreking van hierdie 
beskouings en standpunte bevat waardevolle rigtingswysers vir 
gelowiges wat daarmee gekonfronteer word. 

In Hoofstuk 5 ondersoek die skrywer eietydse denkvoorstelle 
waarvolgens dit nog moontlik is om vas te hou aan die Christelike 
geloof in die opstanding uit die dood en ’n ewige lewe. Die basiese 
uitgangspunt van hierdie denkvoorstelle is dat die dood wat die 
menslike lewe begrens, deur die transendente God begrens word. 
Die outeur bespreek die probleem van kontinuïteit en diskontinuïteit 
in die lig van die kontinuïteit en diskontinuïteit in Jesus Christus se 
opstanding. Hy kom tot die gevolgtrekking dat die ewige lewe van ’n 
ander orde as hierdie lewe moet wees. Dan volg ’n bespreking van 
enkele denkvoorstelle wat poog om hierdie “ander orde” te 
verduidelik. Die skrywer vind homself in die dimensionele model wat 
die ewigheid as ’n hoër dimensie (“ander orde”) van die dimensies 
van tyd en ruimte waarmee ons bekend is, beskou. Die skrywer toon 
duidelik aan hoe hierdie model baie van die leemtes, wat deur die 

tradisionele siening gelaat is, behandel. Hy wys egter ook op kritiek 
wat teen die model ingebring kan word. Dit laat die leser met ’n 
gebalanseerde beoordeling van die model. In die res van die 
hoofstuk bespreek die skrywer die vraag oor hoe God op genadige 
wyse herstel (liggaamlik en andersins) sal bewerkstellig.  

Hoofstuk 6 bevat ’n opsomming van die inhoud van die boek en die 
skrywer se gevolgtrekkings. Hy stel twee kritiese vrae: Hoe troos die 
opstandingshoop ons in die aangesig van die dood? en Hoe troos 
dit ons in hierdie lewe? In albei gevalle is die vraag eintlik ’n 
geloofsvraag: Glo jy dat die Drie-enige God transendent is?  

Lewe anderkant die dood? is gemaklik geskryf en die skrywer doen 
baie moeite om moeilike konsepte by wyse van beelde en analogie 
te verduidelik. Die inhoud is uiteraard ietwat filosofies van aard, en 
veral Hoofstuk 5 mag dalk vir nie-teoloë moeilik verteerbaar wees. 
Ek glo dat die boek in sy gestelde doel slaag, naamlik om gesprek 
oor die lewe anderkant die dood te stimuleer deur alternatiewe 
antwoorde op die tafel te plaas vir beoordeling deur die leser. Lesers 
wat na klinkklare antwoorde op soek is, sal beslis teleurgesteld 
wees. Die skrywer gee self toe dat die gesprek maklik tot 
intellektuele gimnastiek kan vervlak as dit nie meer ’n gesprek oor 
en in die geloof is nie. Ek beveel Lewe anderkant die dood? met 
vrymoedigheid aan vir elke gelowige wat gereed is vir diepere 
besinning oor sy/haar eie oortuigings oor die lewe anderkant die 
dood.  

 

Anthonissen, Kobus. 2005. Luister na die lig.  
Wellington: Lux Verbi.BM. 286 p. Prys: R119,95. ISBN: 0 79630 323 1 

Resensent: Werner van den Heever 
   Gereformeerde Kerk Rietvallei 

Die samelewing het yskoud geraak en wil graag warm word, of soos 
Kobus Anthonissen in sy boek sê: “Omdat ons van binne bevrore 
geraak het …, het ons troos en warmte gaan soek in die arms van 
die sosiale samelewing.” Hierdie boek wys op ’n treffende manier 
hoe daar natuurlik glad nie warmte in hierdie sogenaamde arms 
gevind kan word nie. Die skrywer het duidelik ’n goeie kennis van 
die sielkunde en op ’n unieke manier laat hy die lig van die teologie 
op hierdie onderwerp val.  

Anthonissen wys baie duidelik in hierdie boek die mens se grootste 
probleem uit: narsissisme, of bloot “die eie-ek”. In eenvoudige taal 
praat hierdie boek diep tot in jou hart. Elke mens worstel met die 
eie-ek en dié boek konfronteer elkeen om weer die eie-ek in die oë 
te kyk. Anthonissen noem ons probleem “sieklike selfsug”. 

Dit is nie maklik om hierdie “sieklike selfsug” te beskryf nie, maar 
Anthonissen kry dit reg deur op ’n trefffende manier die bekende 
doodsondes en hoe ons samelewing dit aanhang, te beskryf. Hy 
praat reguit en is nie bang om die sondes en hoe dit in ons 
samelewing na vore kom op die naam te noem nie. Tog stel hy in 
die boek dit baie duidelik dat daar by die mens wel ’n gesonde “self-
liefde” moet wees: nie ’n selfsug nie, maar ’n onvoorwaardelike 
liefhê van jouself. ’n Mens moet tog daarvan hou om saam met 
jouself onder een dak te bly.  

Selfsug en die doodsondes wat daaruit voortvloei het die vermoë om 
mense baie seer te maak. Hier het die kerk egter ’n belangrike 
roeping. Anthonissen sê: “… dat die kerk sy taak ook sal sien as die 
versorging van mense se beseerde selwe”. Die kerk kan dit doen, 
want die kerk het die boodskap van genesing.  

Anthonissen se boek bly nie net by die sombere eie-ek en die 
gevolge wat dit in mense se lewens dra nie. Hy kom uit by die kruks 
van die Christelike geloof, naamlik die wedergeboorte. Alleen deur 
iets wat die almagtige God gedoen het kan die mens van sy eie 
selfsug bevry word. Hierdie boodskap kan elke mens maar weer 
hoor. Daarom is hierdie boek nie net bedoel vir “kerk-mense” nie, 
maar elke mens wat worstel met die seer van hierdie lewe. 
Anthonissen lê sterk klem op die feit dat wanneer oor die 
wedergeboorte gepraat word, vroulike taal gebruik moet word.  

Reg deur die boek pleit Anthonissen dat die vroulike aspekte van 
liefdevolle versorging sterker in die kerk na vore moet kom. Die 
samelewing het in so ’n mate in ’n koue, rasionele doen-kultuur 
verval, dat die kerk ’n belangrike roeping het om hierdie liefdevolle 
versorging van die Here (Ps. 131:2) weer uit te leef. “Die boek wil 
mense aan die droom sit oor die ware kerk, waar ware mense weer 
die ware God aanbid”, sê Anthonissen. 

Maartens, Maretha, samest. 2006. Deur trauma: boek 1.  
Pretoria: Lapa Uitgewers. 200 p. Prys: R99,95. ISBN: 0 7993 3583 5. 

Resensent: Jaco Putter 
   Nederduitse Gereformeerde Kerk Humansdorp-Oos 

Deur trauma: boek 1 is ’n besondere boek wat nie net fokus op die 
effek van seksuele trauma en geweld op individue nie, maar ook op 
die verskillende perspektiewe wat verskillende dissiplines bied. Deur 
trauma is ’n betekenisvolle tema wat dadelik die leser laat verstaan 
dat daar hoop is om deur die trauma te gaan en dat genesing en 
herlewing moontlik is. Mense wat deur trauma gaan, word in hierdie 
boek vanuit verskillende dissiplines bemagtig. Teoloë, sielkundiges, 
dokters en regslui maak almal deel uit van die span wat meehelp om 
’n holistiese perspektief op die tema van seksuele trauma en geweld 
te bied. Die verskillende benaderings word goed gebalanseer en 
sterk geanker in die Skrif.  

Die trefkrag van die boek lê daarin dat die kundige standpunte met 
ware lewensverhale belig word wat inderdaad die werk baie effektief 
afrond. Dit word duidelik in die voorwoord gestel dat hierdie boek nie 
die sewe stappe na genesing verduidelik nie, maar eerder ten doel 
het om mense perspektief in trauma te bied – iets waarin die boek 
defnitief slaag. Deur trauma bied nie net die leser insig in die tema 
waaroor die boek handel nie, maar gee verder insig oor berading, 
terapieë, toetse en medikasie. 

Deur trauma: boek 1 is ’n boek wat defnitief ’n plek verdien op die 
boekrak van enige mens wat op een of ander manier deur trauma 
geraak is, of met mense werk wat daarin vasgeval is. Die holistiese 
benadering wat in die boek gevolg word, lig die standaard van 
hierdie boek hoër as die “gemiddelde selfhelpgidse” wat 
normaalweg in die boekwinkels verskyn. Die tema van seksuele 
trauma en trauma van geweld is nie temas wat oor die algemeen op 
die lippe van mense gehoor word nie. Hierdie boek gee ’n stem aan 
die tema; dit word verwoord en verbreek die stilte oor hierdie 
sogenaamde. “ongemaklike temas” wat normaalweg verswyg word. 
Die werklike lewensverhale lig op ’n besondere manier die harde 
werklikheid waarmee sommige mense worstel, uit.  

Die holisitese benadering maak dit verder ook moontlik dat 
verskillende lesers die boek kan lees. Die lesers wat in die boek sal 
belangstel, is waarskynlik mense wat in hulle lewens bekend geraak 
het met hierdie tema, of wat skielik hiermee te doen gekry het. In 
een boek sal die leser te make kry met insigte vanuit vier 

verskillende dissiplines. Vir die gelowige bied dit die geleentheid om 
in die lig van die Skrif te luister na ander dissiplines wat aanvullende 
perspektiewe bied.  

Die trefkrag van hierdie boek sal getraumatiseerde mense insig bied 
in hulle eie situasie, asook hoop gee, omdat ander mense dieselfde 
ervarings deurgemaak en oorleef het. Beraders, familie en vriende 
kan die boek ook gemaklik lees om hulle geliefdes wat deur hierdie 
traumas geraak word, by te staan en begrip vir hulle te ontwikkel. 
Deur trauma: boek 1 bied ook aan die professionele persoon die 
geleentheid om in aanraking te kom met kollegas uit ander 
dissiplines en om ook na hulle te luister.  

Die boek word akkuraat opgesom op die agterblad as ’n “genesings- 
en herlewingstoerusting uit die Skrif, sielkunde, mediese wetenskap 
en regswese”. Deur trauma: boek 1 is ’n boek wat ’n mens laat 
besef dat herstel wel moontlik is. 

 

Maartens, Maretha, samest. 2006. Deur trauma: boek 3.  
Pretoria: Lapa Uitgewers. 200 p. Prys: R100,00. ISBN: 0 7993 3585 1. 

Resensent: Esmé van Rensburg 
Skool vir Psigososiale Gedragswetenskappe, 
Potchefstroomkampus, Noordwes-Universiteit 

In die nuusvrystelling van Lapa Uitgewers word die volgende 
gemeld: “Vir die eerste keer word mense wat deur trauma gaan, of 
gegaan het, uit vier dissiplines bemagtig. “n Groot span uitgesoekte 
sielkundiges, dokters, regslui en teoloë bied bevatlike, vars 
wetenskaplike en teologies deurdagte inligting aan elke ge-
traumatiseerde persoon. Dit is genesings- en herlewingstoerusting.” 

Deur Trauma: boek 3 vorm deel van ’n reeks van vyf boeke. 
Traumatemas wat in Boek 3 voorkom handel oor post-traumatiese 
stresversteuring, aanneming wat trauma geword het, die trauma van 
alkohol- en dwelmafhanklikheid, en die trauma van VIGS. Die 
groepering van hierdie tipes trauma in een boek, maak ongelukkig 
nie sin nie – die trauma van aanneming sal tog immers beduidend 
verskil van die trauma van dwelmafhanklikheid. Eweneens sal daar 
kwalik verband wees tussen die trauma van alkoholafhanklikheid en 

die trauma van VIGS. Dieselfde tendens kom ook in die groepering 
van trauma in die ander boeke voor. So byvoorbeeld word die 
trauma van natuurrampe in Boek 2 gegroepeer met die trauma van 
egskeiding! 

Dat ’n groot span uitgesoekte professionele persone gevra is om 
opinies, riglyn en kommentaar te skryf rakende die verskillende 
traumas (soos wat in die nuusvrystelling aangetoon het, is waar. 
Eweneens kan nie bevraagteken word dat hierdie span 
sielkundiges, dokters en regslui kundiges op hul gebied is en dus ’n 
waardevolle bydrae lewer nie. Die probleem met hierdie boek (soos 
trouens ook met van die ander boeke in die reeks) is egter dat die 
opinies en riglyne van hierdie span kundiges op ’n lukraakte wyse 
saamgeflans is in ’n bundel. Dit wat hulle sê is waar en sinvol, maar 
die samestelling en struktuur (of eerder, gebrek daaraan) van die 
boek doen ernstige afbreuk aan die inhoud van  wat die kundiges en 
professionele persone sê of aanbeveel. Soos in die geval van 
Boek 2, het Maartens as samesteller (redakteur) van die boek, nie 
daarin geslaag om die professionele persone se kundigheid te benut 
of hulle kennis en beste na vore te laat tree nie. Daar is dus geen of 
weinig binding tussen die verskillende gedeeltes soos geskryf deur 
die  verskillende skrywers. 

’n Voorbeeld hiervan is op p. 32 – “Wat sal die mense sê?” Hierdie 
gedeelte handel oor tieneropstand, maar dan ook met die 
welwillendheid wat die skrywer van dié gedeelte van vriende en 
familie ontvang het. Die gedeelte wat direk daarop volg (p. 33), 
handel dan oor “Twintig feite vir aanneemouers en egpare wat 
aanneming oorweeg”. Die gedeelte wat direk dáárop volg (p. 38) 
handel weereens oor problematiek in die aanneemgesin. Op p. 41 is 
daar dan weer ’n gedeelte wat handel oor “die kwaai tiener”. Maar 
dan op p. 56 is daar weer ’n gedeelte (die keer deur ’n ander 
skrywer) oor wat egpare in ag moet neem voordat hulle hulself as 
pleegouers beskikbaar stel. Dit hoort tog sekerlik by die gedeelte oor 
“Twintig feite vir aanneemouers ...” op p. 33? Dit maak nie sin dat 
temas wat bymekaar hoort, nie gegroepeer is nie. Dit is werklik 
jammer, aangesien sommige van die skrywers besondere moeite 
gedoen het en werklik sinvolle bydraes lewer – so byvoorbeeld is 
juis die gedeelte wat handel oor “Twintig feite …” baie waardevol en 
kan dit met vrug gebruik word. Die leser raak egter verdwaal tussen 
die brokkies en stukkies informasie wat nie ’n logiese eenheid vorm 
nie. 

Dieselfde tendens het ook in die ander hoofstukke voorgekom: In 
Hoofstuk 3 (p. 107) is daar ’n gedeelte oor rehabilitasiesentrums en 

halfweghuise. Hierna word ’n klompie algemene vrae rakende 
afhanklikheid bespreek, net om op p. 127 weer terug te keer tot die 
tema van halfweghuise. Hierna volg ’n boodskap aan ouers (p. 132), 
’n insetsels oor verkragtingsdwelms (p. 133), om net weer opgevolg 
te word met die name en adresse van halfweghuise en 
rehabilitasiesentrums. 

Die boek is gebruikersonvriendelik en vorm nie ’n logiese, vloeiende 
eenheid nie. As sielkundige sal ek dit kwalik vir enige ge-
traumatiseerde persoon aanbeveel – my eerlike indruk is dat 
Maartens se opdrag aan die kundiges was: “Skryf oor trauma”. Die 
kundiges het die opdrag nagekom – met baie moeite en goeie 
insette, maar dat Maartens (as samesteller) die een bydrae na die 
ander bloot ná mekaar ingevoeg het, ’n inleiding en ’n slot vir elke 
hoofstuk geskryf het, en siedaar – boeke oor trauma! Die verwagting 
wat dus geskep is in die nuusvrystelling, naamlik dat dit mense wat 
deur trauma gaan of gegaan het sal bemagtig, realiseer dus 
ongelukkig nie. 

